Rəsul Rza    
Vəhşi heyvanlar

PƏLƏNG

Hündür, yekə pişikdir                                                                                           

Elə bil vəhşi pələng.

Dərisi başdan-başa

Zolaq-zolaqdır qəşəng.

Ətyeyən yırtıcıdır,

Meşələrdə yaşayır.
Sinəsi ağ, gözləri

Şir gözünə oxşayır.

Ov dalınca qaçanda

Elə sürətlə gedir-

Bir göz açıb yumunca

Yox olur, gözdən itir.

                               Zürafə

Boynu uzun zürafə

Boylanır hər tərəfə.

Yarpaqları yeməkçin-

Hündür-hündür ağacdan,

Nə pilləkan gərəkdir

Ona, nə də nərdivan...

Tülkü

Tülkülər cürbəcürdür:

Qarası var,  ağı var.

Çox yerdə sarı-kürən

Tülkülər yaşayırlar.

Gözləri,
 qulaqları

Xırda olur tülkünün.

Gizlənir yuvasında

Gündüzləri, bütün gün.

Yatanda ayıq yatır,

Bir balaca səs onu

Yuxusundan oyadır.

Ova çıxır hər gecə,

Nə rast gəlsə aparır-

Qaz, ördək, toyuq, cücə.

Quyryğu yumyumşaq

Tüklüdür-uzun, yekə-

Onunçün həm balışdır,

Həm də süpürgə.

Dovşan

Dovşana bax, dovşana,

Xəlvət girib bostana!

Baxır o yana, bu yana,

Kələm ya kök axtarır.

Kök ləkin ortasında,

Kələmlər qıraqdadır.

Qırmızı gözlü dovşan

Kələm yeyəndir, yaman.

Quyruqları yekədir,

Quyruğu bir tikədir.

Dal ayaqları uzun,

Qabaqlar çox qısadır.

Odur, dağa - yamaca

Qalxmaq ona asandır.

Ev quşları

Cücələr

Bu sarıdimdiklilər,

Elə bu gün, bu səhər,

Yumurtadan çıxıblar.

Səslənirlər: cik,cik, cik.

Biz yemək istəyirik.

Xoruz

Bu yekə, çal xoruzdur,-

Cücələrin atası.

Bu da çil-çil toyuqdur,-

Cücələrin anası.

Ördək

Bu da ördəkdir;

Dimdiyi yastıcadır,

Ayaqları çox gödək.

Ata ördək yaşılbaş,

Boz ördəklər anadır.

Belə yaşılbaşların

Bir adı da sonadır.

Su quşudur ördəklər;

Çimişirlər, üzürlər

Sularda axşam, səhər.

Meyvələr

                   Nar

     Gülöyşə nar, şirin nar,

     düzülüb qatar-qatar.

     Bu, qara gülöyşədir.

     Bu, şirin nar-ağqabıq.

     Bu narlar paçallayıb

     olublar yarıq-yarıq.

     Bu ağqabıq, ağdənə

     vələs nardır, turşməzə.

     Bu da qubbalı nardır.-

     ləzzət verir kim yesə.

     Bu budaqdan sallanan

     şirin,-Ağsu barıdır.

     Bu qabığı qırmızı

     dadlı,-Göyçay narıdır.

     Narın dənələrindən

     nardança bişirirlər.

     Suyu narşərab olur,

     yaxşı qaynatsan  əgər.

                       Ərik

Bu ərikdir, sarı- sarı,

əyib yerə budaqları.

Bir ağacda çəhrayısı,

bir budaqda ağavazı.

Cir, peyvəndli - ona qədər

növü var əriyin azı.

Qaysı olur qurudursan,-

Yarsan tumu çıxır asan.

         Alma

Budaqlardan sallanıb:

Qəndil, Sinab, Ağ alma.

Bir də Şirvan gözəli,

bir də Alyanaq alma.

Bu, Qızıl Əhmədidir,

bu, Zəfəran almadır.

Bu Turşaşirin alma-

həm şirin, həm turş dadır.

Yayda faraş yetişən,

qışa qalan alma var.

Mürəbbə almasıdır,

bu xırdaca almalar.

Bu, Anton almasıdır,

bu alma Şirvantacı.

Bu da sarı Belfordur,

Bu da yerli Cırhacı.

Al, sarı, göy calırlar

ağac budaqlarında.

Yetmişdən çox sortu var

tək Quba bağlarında.

               Fındıq

Topa-topa bitir fındıq.-

Budaqları qalxır sıx-sıx.

Üçü, dördü bir saplaqda

topa bitir, bir budaqda.

Meyvəsinin üst qabığı

yaşıl olur sütül çağı.

Ləpəsi bərk, ağ rənglidir;

qovuranda kövrək olur.

Bəzi konfet,şokolada

qatmaq üçün gərək olur.

